
Хурлăх çитрĕ пуç çине:

Ĕçлесен те пур килмест

Çисессĕн те вăй кĕмест.



Пурнăç çитрĕ тăвăнса,

Вилмелле çеç пăвăнса.

Пурăнмашкăн çук мехел,

Ăшшăн та пăхмасть Хĕвел.



Мĕскĕн халăх — мул чури,

Пулсан та вăл, çук ырри.

Пуш патшалăх хĕсĕкрен

Çаратать хăй кунсерен.



Укçа хакне йӳнетсе,

Тавар хакне ӳстерсе —

Кăларать чуна туртса,

Ураран татать касса.



Алăран çапать хуçса:

Усăнать ал ырханса.

Ĕç çумне ал çыпçăнмасть,

Ниçтан ырри курăнмасть.



Пушă пурнăç — пушă çул:

Путма çакнă мăйри чул.

Этеме памасть тăма

Малаша кăштах пăхма.



Ах, патшалăх! Эх, патша!

Пурнăç парăр чăваша.

Ĕçлет чăваш лашман пек —

Пурнăç пултăр ун илпек.

